
Ma l’ommo giûsto ô l'ëa da-ô Çê protetto;

Sûbito Nicamoele ô l’agguantava

Co-a so man stessa l’erboo de trinchetto,

E a nave sorva l’ægua ô sollevava:

O maôxo enorme contro lê diretto

Rapido e innocuo sotto ô ghe passava:

Vedde ô nemigo ciæo, che ô Çê ô l’asciste,

Ma da-ô perverso intento ô no desciste.

E uña montagna d’ægua ancon ciù vasta

Sempre ciù feo ô l’appægia e ciù crûdele;

Ma con voxe terribile: aôa basta,

Ghe criava prontamente Nicamoele,

E a-ô stesso tempo ô l’abbassava l’asta:

Façeiva ô stesso a so legion fedele

Avventandose in grossa e ben compatta

Falange contro a squaddra iniqua e matta.

L’assato ô fu improvviso e ô fu veemente,

Feroce a rescistenza e a ciù accania:

Ma dûava quella lotta brevemente,

E di angei a vittoia a l’ëa compia;

Perchè no poivan reze lungamente

I geiii da nequizia e da böxia

Contro i arme celesti, ch’ëan tempiæ

A-a fonte da giûstizia e da veitæ.

Battûi, scornûi, cacciæ inderrê, scorrii

Da-i genii santi i spiriti perversci

Vagavan tutti quanti sbalordii

Pe l’Occidente e a Settentrion despersci,

E andavan poi a ascondise avvilii

In ti fiûmmi, in ti laghi, in ti diversci

Vulchen do nêuvo mondo, in te caverne,

E in te nevee do Polo orrido e eterne.

